
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Sarajevo, 04.12.2019.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11), rješavajući po prigovoru XXX XX iz Sarajeva i XXX XXX iz Trnova protiv Stručne službe za zajedničke poslove Kantona Sarajevo, zbog obrade njihovih ličnih podataka putem sistema za video nadzor i davanja snimaka video nadzora Jedinici za profesionalne standarde Uprave policije MUP-a Kantona Sarajevo, Agencija za zaštitu ličnih podataka u Bosni i Hercegovini, donosi:
R J E Š E NJ E

I. Prigovor XXX XXX iz Sarajeva i XXX XXX iz Trnova protiv Stručne službe za zajedničke poslove Kantona Sarajevo, zbog obrade njihovih ličnih podataka putem sistema za video nadzor i davanja snimaka video nadzora Jedinici za profesionalne standarde Uprave policije MUP-a Kantona Sarajevo, usvaja se kao djelomično osnovan.
II. Nalaže se Stručnoj službi za zajedničke poslove Kantona Sarajevo da donese odluku o obradi ličnih podataka putem video nadzora poštivajući prava na zaštitu privatnosti i ličnog života nosioca podataka.
III. Zabranjuje se Stručnoj službi za zajedničke poslove Kantona Sarajevo da snimke video nadzora daje trećoj strani bez pravnog osnova.
IV. Nalaže se Stručnoj službi za zajedničke poslove Kantona Sarajevo da od Jedinice za profesionalne standarde Uprave policije MUP-a Kantona Sarajevo izvrši povrat snimaka video nadzora koji joj je dostavila 19.07.2019, te da izvrši uništenje istih
V. Stručna služba za zajedničke poslove Kantona Sarajevo je dužna naložene upravne mjere izvršiti bez odlaganja, te u roku od 15 dana od dana prijema Rješenja dostaviti Agenciji za zaštitu ličnih podataka u Bosni i Hercegovini dokaz o tome.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je prigovor XXX XXX i XXX XXX (u daljem tekstu: podnosilac prigovora) protiv Stručne službe za zajedničke poslove Kantona Sarajevo (u daljem tekstu: Služba), zbog obrade njihovih ličnih podataka. U prigovoru je navedeno da je Služba, na traženje Odbora za žalbe javnosti Skupštine Kantona Sarajevo (u daljem tekstu: Odbor) i Jedinice za profesionalne standarde Uprave policije MUP-a Kantona Sarajevo (u daljem tekstu: Jedinica), dostavila 4 DVD-a na kojima su snimci vanjskih kamera sistema video nadzora postavljenih na objektu zgrade Kantona Sarajevo – Vlade Kantona Sarajevo (istok-sjever), radi korištenja u disciplinskom postupku protiv većeg broja policijskih službenika u predmetu Disciplinske komisije MUP-a Kantona Sarajevo broj: 02/ZDK-34-2-4169-4/19 od 10.09.2019. Od Agencije traže da izvrši kontrolu i utvrdi pravilnost obrade ličnih podataka putem sistema video nadzora od strane Službe, da li je propisana svrha uspostave video nadzora, davanje video zapisa trećoj strani, rokove čuvanja, kontakt lice, lice koje ima pristup snimcima, te proceduru izuzimanja snimaka. Podnosioci su također konstatovali da na objektu Kantona Sarajevo-Vlade Kantona Sarajevo i pored vidno postavljenih vanjskih kamera nema istaknute obavijesti o video nadzoru.
U prilogu podneska, podnosioci prigovora su dostavili kopije sljedećih dokumenata, i to:

· Zahtjeva za ustupanje video zapisa broj: 02/7-1-29/19 od 19.07.2019, dostavljen Stručnoj službi za zajedničke poslove Kantona Sarajevo od strane Jedinice za profesionalne standarde Uprave policije MUP-a KS;

· Rješenja Agencije broj: UP1 05-1-34-16-178-4/19 od 10.10.2019. dostavljeno XXX XXX i XXX XXX, i

· Informacija po zahtjevu za pristup informacijama broj: UP1 05-1-34-16-178-5/19 od 10.10.2019, dostavljena XXX XXX i XXX XXX od strane Agencije.
Uvidom u Zahtjev za ustupanje video zapisa od 19.07.2019, Agencija je utvrdila sljedeće:

· Da policijski službenici Odjeljenja za unutrašnju kontrolu Jedinice, uz saglasnost Odbora, provode unutrašnju istragu u vezi sa okupljanjem policijskih službenika te Uprave ispred zgrade Vlade Kantona Sarajevo u vrijeme održavanja sjednice Vlade i donošenja odluke u vezi ocjene rada policijskog komesara za 2018. godinu. U predmetnom aktu je navedeno da je dana 18.07.2019. održana 92. sjednica Odbora, na kojoj je donesen zaključak da se Jedinica obrati Službi za ustupanje video zapisa od 28.02.2019. 
· Da je Služba dana 19.07.2019. Jedinici dostavila 4 DVD-a sa istočne strane zgrade Vlade Kantona Sarajevo.

Agencija je aktom broj: UP1 03-1-37-1-183-2/19 od 22.10.2019. od Službe tražila da dostavi izjašnjenje na navode iz prigovora u kojem će navesti tačan broj vanjskih kamera video nadzora na objektu zgrade Kantona Sarajevo – Vlade Kantona Sarajevo (istok-sjever), te da naznači po kom pravnom osnovu i u koju svrhu je uspostavljen predmetni video nadzor. 

Od Službe je zatraženo da u izjašnjenju navede da li je Služba donijela odluku ili drugi akt kojim su propisane mjere u cilju poštivanja prava na zaštitu privatnosti i ličnog života službenika Vlade Kantona Sarajevo i prolaznika obuhvaćenih sistemom video nadzora, da li je na zgradi Vlade vidno istaknuta obavijest o video nadzoru i kontakt putem kojeg se mogu dobiti pojedinosti o video nadzoru. 

Nadalje, zatraženo je da Služba Agenciji dostavi informaciju da li se putem kamera video nadzora vrši zapis i pohranjivanje snimaka, ko ima pristup uređaju za nadziranje i snimcima nastalim upotrebom kamera i koliko se snimci video nadzora čuvaju na uređaju prije nego što se automatski prebrišu novim snimcima.
Nadalje, od Službe je zatraženo da navede u koju svrhu je Jedinici dostavila 4 DVD-a sa snimcima vanjskih kamera video nadzora i koji je bio pravni osnov za njihovu dostavu.

Služba je upućena da u izjašnjenju može navesti činjenice i dostaviti eventualno druge dokaze za koje smatra da mogu biti odlučujući u postupku.

Služba je aktom broj: 17-49-38285-1/19 od 25.10.2019.  dostavila izjašnjenje u kojem je navedeno da je pravni osnov za uspostavu video nadzora na objektu Vlade Kantona Sarajevo, Uredba o obrazovanju Stručne službe za zajedničke poslove Kantona Sarajevo. Služba je kao svrhu uspostave video nadzora navela zaštitu i obezbjeđenje zaposlenih lica i imovine Skupštine i Vlade Kantona Sarajevo. Navedeno je da je na objektu Vlade Kantona Sarajevo, na stranama istok i sjever postavljeno 5 kamera, te da je na objektu vidno istaknuta obavijest o video nadzoru i kontakt putem kojeg se mogu dobiti pojedinsti o video nadzoru. 
Nadalje, Služba je navela da nije donesena odluka kojom se propisuju mjere u cilju poštivanja prava na zaštitu privatnosti i ličnog života zaposlenika Vlade i prolaznika obuhvaćenih sistemom video nadzora.

Nadalje, Služba je u dostavljenom izjašnjenju navela da se zapis snimaka video nadzora vrši na posebnim uređajima kojima pristup mogu ostvariti ovlaštena lica zaštitarske agencije Unilab d.o.o. Sarajevo sa kojom je Služba zaključila ugovor o održavanju video nadzornog sistema i drugih sistema tehničke zaštite, te da se snimci na uređaju čuvaju 30 dana nakon čega se vrši automatsko presnimavanje.

Kao pravni osnov za dostavu snimaka vanjskih kamera video nadzornog sistema, Služba je navela Uredbu Vlade Kantona Sarajevo o određivanju ličnosti i objekata u Kantonu Sarajevo koji se posebno osiguravaju i načinu njihovog osiguranja, kojom se Upravi policije MUP-a Kantona Sarajevo stavlja u zadatak i tehnička zaštita objekta. Iz tog razloga, Služba je postupajući po zahtjevima Odbora i Jedinice, poštujući odredbe navedene Uredbe Kantona Sarajevo, ustupila snimak sa sistema video nadzora, u svrhu provođenja istražnih radnji iz nadležnosti Jedinice.
U prilogu izjašnjenja, Služba je dostavila sljedeću dokumentaciju, i to:

· 8 fotografija objekta Vlade Kantona Sarajevo, kojima se dokazuje da su na objektu vidno istaknute obavijesti o vršenju video nadzora;
· Kopija Zahtjeva za ustupanje video nadzora broj: 01-05-511-83-6/19 od 15.03.201, dostavljen Stručnoj službi za zajedničke poslove Kantona Sarajevo od strane Odbora za žalbe javnosti Skupštine Kantona Sarajevo;

· Kopija Urgencije na Zahtjev za ustupanje video nadzora broj: 01-05-380-86-1/19 od 18.04.2019, dostavljen Stručnoj službi za zajedničke poslove Kantona Sarajevo od strane Odbora za žalbe javnosti Skupštine Kantona Sarajevo;
· Kopija Zahtjeva za ustupanje video zapisa broj: 02/7-1-29/19 od 19.07.2019, dostavljen Stručnoj službi za zajedničke poslove Kantona Sarajevo od strane Jedinice za profesionalne standarde Uprave policije MUP-a KS;
· Uredbu o određivanju ličnosti i objekata u Kantonu Sarajevo koji se posebno osiguravaju i načinu njihovog osiguranja („Sl. novine KS“ broj: 16/17), i

· Kopija Okvirnog sporazuma o pružanju usluga kontrole tekućeg održavanja i održavanja u funkciji video nadzora i sistema vatrodojave u objektima Kantona Sarajevo, broj: 17-14-39006-12 od 01.02.2019, zaključen između Stručne službe za zajedničke poslove Kantona Sarajevo i društva Unilab d.o.o. Sarajevo.
Nakon što je izvršila analizu dostavljenih priloga, Agencija je aktom broj: UP1 03-1-37-1-186-4/19 od 05.11.2019. od Službe zatražila da izvrši dopunu izjašnjenja, te da Agenciji dostavi informaciju da li je dana 28.02.2019, tokom zasjedanja Vlade Kantona Sarajevo došlo do ugrožavanja zaposlenih lica Skupštine i Vlade Kantona Sarajevo i oštećenja imovine Skupštine i Vlade Kantona Sarajevo. Od Službe je također zatraženo da dostavi informaciju da li je Kantonalno tužilaštvo Kantona Sarajevo donijelo odluku po anonimnoj prijavi protiv policijskih službenika koji su se dana 28.02.2019. okupili ispred zgrade Vlade Kantona Sarajevo, te o zahtjevu Odbora za provođenje interne istrage. 

Služba je aktom broj: 17-49-38285-3/19 od 12.11.2019. dostavila informaciju da joj niko od zaposlenika nije prijavio ugrožavanje dana 28.02.2019.  prilikom okupljanja policijskih službenika ispred zgrade Vlade Kantona Sarajevo u ul. Reisa Džemaludina ef. Čauševića 1, da nije evidentirano oštećenje imovine, te da Služba ne raspolaže podacima da li se neko od zaposlenika obratio Upravi policije MUP-a Kantona Sarajevo u vezi sa ugrožavanjem navedenog dana.

U dopunjenoj informaciji je također navedeno da Služba ne raspolaže podacima da li je Kantonalno tužilaštvo Kantona Sarajevo donijelo odluku po anonimnoj prijavi protiv policijskih službenika koji su se dana 28.02.2019. okupili ispred zgrade Vlade Kantona Sarajevo, niti o zahtjevu Odbora za provođenje interne istrage.
U provedenom postupku, Agencija je utvrdila sljedeće:

· Video nadzor na objektu Vlade Kantona Sarajevo u ul. Reisa Džemaludina ef. Čauševića 1 je instaliran u svrhu zaštite i osiguranja zaposlenih lica i imovine Skupštine i Vlade Kantona Sarajevo.

· Služba nije donijela odluku koja sadržava pravila obrade ličnih podataka putem video nadzora.
· Odbor je aktom broj: 01-05-511-83-6/19 od 15.03.2019, a potom Jedinica aktom broj: 02/7-1-29/19 od 19.07.2019, su Službi dostavili zahtjev za ustupanje zapisa video nadzora od 28.02.2019. u svrhu provođenja unutrašnje istrage protiv policijskih službenika Uprave policije MUP-a KS koji su se tog dana okupili ispred zgrade Vlade Kantona Sarajevo u vrijeme održavanja sjednice Vlade i donošenja odluke u vezi ocjene rada policijskog komesara za 2018. godinu;
· Služba nije evidentirala da je na imovini Skupštine i Vlade Kantona Sarajevo 28.02.2019. bilo oštećenja i niko od zaposlenika tog dana nije prijavio ugrožavanje prilikom okupljanja;
· Služba je 19.07.2019. godine ustupila Jedinici 4 DVD-a sa istočne i sjeverne strane zgrade Vlade Kantona Sarajevo;
· Na zgradi Vlade Kantona Sarajevo u ul. Reisa Džemaludina ef. Čauševića 1 je na više mjesta vidno istaknuta obavijest o vršenju video nadzora.
Prigovor je djelomično osnovan.
Zakonom o zaštiti ličnih podataka (u daljem tekstu: Zakon) u članu 1. stav (1) utvrđeno je „Cilj ovoga Zakona je svim licima na teritoriju Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“.

Nadalje, u skladu sa članom 3. Zakona:

· „lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica”;

·  „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a posebice prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· „kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa”;
· „treća strana je bilo koja fizička ili pravno lice, javni organ, agencija ili bilo koje drugi organ, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni za obradu podataka“.
U skladu sa navedenim definicijama, Služba je kontrolor u smislu člana 3. Zakona, koji putem vanjskih kamera video nadzora postavljenih na zgradi Vlade Kantona Sarajevo vrši obradu ličnih podataka zaposlenika i drugih lica koje ulaze u prostor koji se snima.

Također, Služba je kontrolor koji je 4 DVD-a snimaka video nadzora od 28.02.2019. dostavio Jedinici kao trećoj strani, u svrhu provođenja interne istrage protiv policijskih službenika.
U članu 4. Zakona propisani su osnovni principi obrade ličnih podataka koji su obavezni da se pridržavaju svi kontrolori. Princip pravednosti i zakonitosti obrade ličnih podataka propisano u članu 4. stav (1) tačka a) Zakona podrazumijeva obradu ličnih podataka na osnovu i u skladu sa relevantnim zakonom.
Obrada ličnih podataka putem video nadzora je zakonita ukoliko se vrši na osnovu i u skladu sa relevantnim zakonom ili ukoliko je ispunjen uslov iz člana 6. stav (1) tačka e) Zakona, koji propisuje da kontrolor može obrađivati podatke bez saglasnosti nosioca podataka „ako je nužna zaštita zakonitih prava i interesa koje ostvaruje kontrolor ili treća strana i ako ta obrada ličnih podataka nije oprečna pravu nosioca podatka da zaštiti vlastiti privatni i lični život“.
Za obradu ličnih podatka putem video nadzora relevantan je član 21a. Zakona koji propisuje:

(1) Snimke pohranjene putem video nadzora na određenom prostoru, na osnovu kojih se može identifikovati nosilac podataka, predstavlja zbirku ličnih podataka.

(2) Kontrolor koji obavlja video nadzor dužan je donijeti odluku koja će sadržavati pravila obrade u cilju poštivanja prava na zaštitu privatnosti i ličnog života nosioca podataka, ukoliko video nadzor nije propisan zakonom.

(3) Kontrolor koji obavlja video nadzor dužan je na vidnom mjestu istknuti obavijest o video nadzoru i kontakt putem kojeg se mogu dobiti pojedinosti o video nadzoru.

Dakle, u slučajevima kada obaveza vršenja video nadzora nije propisana zakonom, dužnost kontrolora je da donese odluku kojom će propisati pravila obrade ličnih podataka putem video nadzora, osigurati prava na zaštitu privatnosti i ličnog života nosioca podataka, te na vidno mjesto istaknuti obavijest o video nadzoru na kojoj treba biti naznačen kontakt putem kojeg nosilac podataka mogu dobiti informacije o video nadzoru.

Kao pravni osnov za vršenje video nadzora, Služba je navela Uredbu o obrazovanju Stručne službe za zajedničke poslove.
Činjenica je da ne postoji zakon kojim je Službi propisan osnov za vršenje video nadzora. Uredbom o obrazovanju Stručne službe za zajedničke poslove – Prečišćeni tekst („Službene novine KS“ broj: 5/06) je propisano da Služba vrši određene zajedničke stručne, administrativno-tehničke poslove, kao što su personalni i opšti poslovi, poslovi nabave i distribucije materijala i poslovi osiguranja zgrade, bez ikakvih pojedinosti na koji način se vrši osiguranje zgrade i kojim sredstvima se to osiguranje vrši.

Dakle, u smislu principa pravednosti i zakonitosti, Služba vrši obradu ličnih podataka bez pravnog osnova, jer ne postoji poseban zakon koji propisuje obavezu ili ovlaštenje Službe za vršenje video nadzora, niti je Služba donijela odluku o vršenju video nadzora.
Nadalje, video nadzor služi kao tehničko sredstvo zaštite ljudi i imovine. U odnosu na stvarnu svrhu, Služba je dužna da donese vlastitu odluku kojom će regulisati pojedinosti obrade ličnih podataka na takav način, u skladu sa članom 21a. stav (2) Zakona.
Znači, Služba je obavezna da sačini odluku kojom će propisati pravila obrade ličnih podataka putem video nadzora, a sve u cilju poštivanja prava na zaštitu privatnosti i ličnog života nosioca podataka. Odlukom treba da budu detaljno razrađeni i regulisani svi segmenti obrade ličnih podataka putem kamera video nadzora postavljenih od strane Službe, kao i prostori u kojima se iste postavljaju. Također, propisuje se svrha zbog koje se uspostavlja video nadzor, vrsta ličnih podataka koja se obrađuje (snimak, datum i vrijeme), davanje zapisa video nadzora trećoj strani, rokovi čuvanja zapisa video nadzora i drugo, te kontakt lice za video nadzor. U odnosu na svrhu, Služba je dužna izvršiti procjenu nužnosti obrade za svaku instaliranu kameru. Odlukom se propisuje koja lica imaju pristup trenutnim snimcima video nadzora, koja lica imaju ovlaštenje za pregled ranije prikupljenih snimaka, procedura izuzimanja snimaka video nadzora itd. Pristup snimcima video nadzora mora biti omogućen jedino licu/licima ovlaštenim od strane načelnika Službe i svaka od njih mora imati jedinstvene korisničke podatke za pristup. Iz tog razloga, Službi je izrečena upravna mjera iz tačke II. dispozitiv rješenja.

Nadalje, podnosioci prigovora su naveli da je Služba, na traženje Odbora i Jedinice, dostavila 4 DVD-a na kojima su snimci vanjskih kamera sistema video nadzora postavljenih na objektu zgrade Kantona Sarajevo – Vlade Kantona Sarajevo (istok-sjever), radi korištenja u disciplinskom postupku protiv većeg broja policijskih službenika u predmetu Disciplinske komisije MUP-a Kantona Sarajevo broj: 02/ZDK-34-2-4169-4/19 od 10.09.2019. 

Davanje ličnih podataka trećoj strani je propisano članom 17. Zakona. U stavu (2) navedenog člana Zakona je propisano da je kontrolor ličnih podataka ovlašten lične podatke dati na korištenje trećoj strani na osnovu pismenog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane. Zakon u članu 17. stav (3) propisuje da pismeni zahtjev mora sadržavati svrhu i pravni  osnov za korištenje ličnih podataka, te vrste ličnih podataka koji se traže. Članom 17. stav (4) Zakona je propisano da je zabranjeno davati lične podatke na korištenje trećoj strani za čiju obradu, odnosno korištenje, nisu ovlašteni prema odredbama člana. 5. i 6. Zakona te ako je svrha za koju se osobni podaci traže na korištenje oprečna odredbi člana 4. ovoga Zakona.
Dakle, treća strana je dužna navesti svrhu i dokazati pravni osnov po kome je ovlaštena da dobije tražene lične podatke. Kontrolor lične podatke ne smije dati na korištenje trećoj strani ukoliko treća strana ne dokaže pravni osnov da dobije, te samim tim da obrađuje lične podatke i ako je svrha obrade protivna osnovnim principima obrade ličnih  podataka iz člana 4. Zakona.
Služba je u izjašnjenjima dostavljenim Agenciji navela da je član 11. Uredbe o određivanju ličnosti i objekata u Kantonu Sarajevo koji se posebno osiguravaju i načinu njihovog osiguranja pravni osnov za davanje 4 DVD-a snimaka video nadzora Jedinici.
Uredbom o određivanju ličnosti i objekata u Kantonu Sarajevo koji se posebno osiguravaju i načinu njihovog osiguranja („Službene novine KS“ broj: 16/17) je propisano da su predsjedavajući i zamjenici predsjedavajućeg Skupštine Kantona Sarajevo i premijer Vlade Kantona Sarajevo ličnosti koje se posebno osiguravaju. Nadalje, Uredbom je propisano da se posebno osiguravaju objekti u kojima je smještena Skupština, Vlada Kantona Sarajevo, MUP Kantona Sarajevo i Trezor Kantona Sarajevo. Poslove posebnog osiguranja vrši Uprava policije MUP-a KS. U članu 11. Uredbe je propisano da Uprava policije osiguranje objekata koji se posebno osiguravaju vrši fizičkom i tehničkom zaštitom.
Dakle, u skladu sa Uredbom, policijski službenici Uprave policije MUP-a KS su dužni da osiguravaju zgradu Skupštine i Vlade Kantona Sarajevo primjenom mjera fizičke i tehničke zaštite objekta, što znači da je Služba u slučaju narušavanja sigurnosti objekta, napada na zaposlenike koji rade u zgradi i uništavanja imovine zgrade dužna Upravi policije MUP-a Kantona Sarajevo dostaviti snimke prikupljene sistemom video nadzora, u cilju dokazivanja navedenih protupravnih djelovanja i daljeg vođenja postupka iz nadležnosti MUP-a.
Činjenica je da 28.02.2019, prilikom okupljanja policijskih službenika ispred zgrade Vlade Kantona Sarajevo, Služba nije evidentirala oštećenje imovine, te da se Službi nije obratio nijedan zaposlenik Skupštine i Vlade Kantona Sarajevo i prijavio napad ili ugrožavanje od strane okupljenih policijskih službenika. Također, ni u Zahtjevu Jedinice od 19.07.2019. nije navedeno da je prilikom okupljanja policijskih službenika Uprave policije MUP-a Kantona Sarajevo ispred zgrade Vlade došlo do oštećenja imovine Kantona ili napada na zaposlenike Skupštine/Vlade Kantona Sarajevo.
Dakle, obzirom da 28.02.2019. prilikom okupljanja policijskih službenika ispred zgrade Vlade nije došlo do oštećenja imovine i napada na druga lica od strane okupljenih policijskih službenika, to nije bilo osnova da Služba na osnovu Uredbe snimke video nadzora ustupi Upravi policije MUP-a Kantona Sarajevo kako bi ista provela radnje iz svoje zakonom propisane nadležnosti.
Nadalje, Jedinica je dana 19.07.2019. Službi dostavila Zahtjev za ustupanje video zapisa u kojem je kao pravni osnov za davanje naveden zaključak koji je Odbor donio na svojoj 92. sjednici.
Zakonom o unutrašnjim poslovima („Službene novine KS“ broj: 1/16) su propisani poslovi iz nadležnosti Odbora. Tako, u skladu sa članom 66. tog zakona, Odbor je nadležan da prima, razmatra, procjenjuje i prosljeđuje žalbe na rad policijskih službenika Uprave policije izjavljenih od građana, pravnih lica i drugih subjekata, da prati, nadzire predmete i interne postupke koje provodi Jedinica i obavještava građane o ishodu postupka, da vrši nadzor nad ostvarivanjem nezavisnosti u radu Jedinice koji se odnosi na pokrenuti interni postupak itd. Međutim, Zakonom o unutrašnjim poslovima nije propisana nadležnost Odbora da Jedinici nalaže koje radnje treba poduzeti prilikom provođenja internih postupaka. Naprotiv, u skladu sa Zakonom o unutrašnjim poslovima, Odbor je dužan osigurati neovisnost Jedinice u internim postupcima protiv policijskih službenika.
Dakle, Služba je snimke video nadzora dala Jedinici bez pravnog osnova. Navedenim postupanjem Službe, došlo je do povrede principa pravednosti i zakonitosti.
Nadalje, Zakon u članu 4. stav (1) tačka b) propisuje da je kontrolor obavezan da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu sa tom svrhom.
Služba je u izjašnjenju dostavljenom Agenciji navela da je sistem video nadzora na zgradi Skupštine i Vlade Kantona Sarajevo uspostavljen u svrhu zaštite i osiguranja zaposlenika i imovine Skupštine i Vlade Kantona Sarajevo. Međutim, Služba je protivno svrsi uspostave sistema, snimke video nadzora dostavila Jedinici u svrhu provođenja interne istrage protiv policijskih službenika Uprave policije MUP-a Kantona Sarajevo koji su se 28.02.2019. okupili ispred zgrade Vlade u vrijeme održavanja sjednice. Navedenim postupanjem Službe, došlo je do povrede principa svrsishodnosti iz člana 4. stav (1) tačka b) Zakona, koji obavezuje kontrolora da lične podatke koje prikuplja za posebne, izričite i zakonite svrhe ne obrađuje na bilo koji način koji nije u skladu sa tom svrhom.
Nadalje, Uprava policije je u skladu sa Zakonom o unutrašnjim poslovima, pored ostaloga nadležna i za sprečavanje, otkrivanje i istragu krivičnih djela i prekršaja na području Kantona Sarajevo. Samim tim, nesporno je da je u slučaju oštećenja imovine Skupštine, napada na zaposlenike Skupštine i Vlade Kantona Sarajevo, zbog vođenja istraga iz nadležnosti Uprave i sl., Služba dužna dostaviti snimak sistema video nadzora Upravi policije, u svrhu provođenja istražnih radnji. Međutim, obzirom da 28.02.2019. nije evidentirano niti jedno od naprijed navedenih protupravnih djelovanja, to Jedinica koja je nadležna za vođenje internih postupaka protiv policijskih službenika zbog povrede službene dužnosti, nije imala nadležnost za obradu ličnih podataka lica snimljenih sistemom video nadzora koji je uspostavljen u svrhu zaštite i osiguranja zaposlenika i imovine Skupštine i Vlade Kantona Sarajevo. Iz naprijed navedenih razloga, Služba je snimke video nadzora dala Jedinici protivno članu 17. Zakona.
Na koncu, na osnovu fotografija dostavljenih od strane Službe, Agencija je utvrdila da je Služba ispunila obavezu iz člana 21a. stav (3) Zakona, te da je na vidnom mjestu istakla obavijesti o vršenju video nadzora, te je prigovor u tom dijelu neosnovan.
U skladu sa navedenim, Agencija je utvrdila da je Služba uspostavila video nadzor na objektu Skupštine i Vlade Kantona Sarajevo, da prethodno nije donijela odluku o obradi ličnih podataka putem video nadzora, te da je snimak video nadzora od 28.02.2019. dostavila Jedinici za profesionalne standarde MUP-a Kantona Sarajevo. Navedeno postupanje Službe je protivno članu 21a. stav (2) Zakona i članu 17. Zakona, usljed čega je došlo do povrede principa iz člana 4. stav (1) tačka a) i b) Zakona, koji obavezuje kontrolore da lične podatke obrađuju na pravedan i zakonit način i u skladu sa svrhom za koju su podaci i prikupljeni.
Na osnovu naprijed navedenog, a u skladu sa članom 40. stav (2) tačka e) Zakona i članu 13. Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“ broj 51/09), riješeno je kao u dispozitivu ovog rješenja.
Pouka o pravnom lijeku:
Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.

